
Abstrak: 

Informasi dan ilmu pengetahuan telah disampaikan dalam pelbagai medium. Seiring dengan 

perkembangan teknologi, pemindahan informasi telah mengalami perubahan format dan  

peralatan. Format digital yang digunakan dalam dunia penyiaran telah mempengaruhi dunia 

pendidikan yang mempunyai kaedah dan teknik yang pelbagai. Bermula dengan buku teks, 

kertas soalan dan nota yang berbentuk fizikal  dalam kertas, beransur-ansur digantikan 

menjadi versi digital. Perubahan mekanisme dan dasar oleh kerajaan oleh Kementerian 

Pendidikan Malaysia (KPM) menerusi  pengintegrasian Pembelajaran frog-VLE dalam 

pembelajaran harian adalah satu bentuk pembelajaran secara digital. Hal ini dapat dilihat 

menerusi pengenalan e-pembelajaran berfungsi bagai intranet, bilik darjah online dan ruang 

sosial untuk sekolah di bawah satu bumbung. Perubahan format ini membuka peluang kepada 

kemudahan akses informasi, terutamanya apabila guru dapat memuat naik bahan 

pembelajaran secara atas talian. Penggunaan dan perkongsian maklumat atas talian 

merupakan salah satu faktor yang mendorong pesatnya pertumbuhan ilmu pengetahuan dan 

teknologi di sekolah. Walau bagaimanapun perubahan dalam era pendigitalan tersebut kurang 

memberi kesan terhadap guru-guru di sekolah. Tedapat kemungkinan bahawa perubahan yang 

muncul tidak dapat diterima dengan baik oleh guru-guru selain kurang memberi tumpuan 

terhadap apa yang boleh dilakukan oleh teknologi untuk memudahkan pengajaran dan 

pembelajaran.Justeru itu, terdapat keperluan untuk meramal penerimaan guru terhadap arus 

perkembangan digital dengan menggunakan model bersepadu UTAUT. Penerimaan guru 

terhadap digital akan menggambarkan penggunaan teknologi digital pada masa hadapan.  

Kajian ini dijangkakan menyumbang kepada pemahaman terhadap konsep dan kepentingan 

model UTAUT sebagai Model Penerimaan Digital dalam kalangan guru di Malaysia untuk 

menggunakan teknologi digital dalam proses pengajaran dan pembelajaran di sekolah pada 

masa hadapan. 

 

Keywords: Digital, Virtual Learning Environment, Penerimaan Guru dan Model UTAUT  

 

Abstract: 

Information and knowledge have been delivered in various mediums. Along with technological 

developments, the transfer of information has undergone changes in formats and tools. The 

digital format used in the broadcasting world has influenced the education world with diverse 

methods and techniques. Starting with textbooks, question papers and notes in form of papers 

gradually they are being replaced with digital versions.The change of mechanisms and 

government policies by the Ministry of Education Malaysia (MOE) through the integration of 

Frog-VLE Learning in daily learning is a form of digital learning.This can be seen through the 

introduction of e-learning functions like intranets, online classroom and social space for 

schools under one roof. This format change provides an opportunity for easy access to 

information, especially when teachers are able to upload learning materials online. The use 

and sharing of information online is one of the factors that encourage the rapid growth of 

science and technology in schools. However the changes in the digital erra does not really 

affect the teachers in the school. It is possible that the emerging changes are not well received 

by teachers apart from their lack of attention to what the technology has to offer to facilitate 

teaching and learning. Hence, there is a need to develop a teacher acceptance model towards 

digital development through the use of UTAUT's integrated model. Teacher acceptance of 

digital technology will reflect its use in the future. This study is expected to contribute to the 

understanding of the concept and the importance of the UTAUT model as a Digital Acceptance 

Model among teachers in Malaysia to use digital technology in the process of teaching and 

learning in schools in the future. 

 

Keywords: Digital, Virtual Learning Environment, Teacher Acceptance dan UTAUT Model 

_________________________________________________________________________ 

 

Pengenalan 

Perkembangan dunia digital pada hari ini telah mempengaruhi institusi-institusi pendidikan di 

seluruh dunia dengan mengalihkan pembelajaran secara maya. Institusi pendidikan dan 

syarikat-syarikat gergasi dunia telah menumpukan usaha berterusan dengan menggunakan 

peruntukan kewangan yang besar untuk membangunkan program-program e-pembelajaran 

kepada pengguna. Perubahan ini hasil daripada permintaan yang tinggi terhadap produk 

berasaskan ekonomi kepada ekonomi berasaskan pengetahuan yang menyebabkan permintaan 

yang lebih baik kepada pekerja yang berpengetahuan (Lai, Wang, & Chou, 2009; Ong & Lai, 

2007; Ong, Lai, & Wang, 2004). Kerajaan Malaysia di bawah Kementerian Pendidikan 

Malaysia (KPM) menyahut cabaran ini dengan menyediakan Program 1BestariNet, penyediaan 

Pelantar Pelajaran Maya, VLE ataupun Virtual Learning Environment merangkumi buku teks 

digital serta pembekalan komputer riba Chromebook kepada sekolah-sekolah.Walau 

bagaimanapun, pada masa ini, institusi-institusi  pendidikan di Malaysia, dengan kemudahan 



 

67 

 

kewangan dan kepakaran yang terhad masih tidak dapat memenuhi sepenuhnya keperluan ini. 

Berdasrkan pengauditan yang dijalankan oleh Audit Negara Malaysia antara bulan Oktober 

2013 hingga April 2014, mendapati 1BestariNet belum mencapai objektif sepenuhnya iaitu 

tahap penggunaan VLE oleh guru, murid dan ibu bapa berada pada tahap sangat rendah iaitu 

hanya 0.01% hingga 4.69% (Kewangan 2014). Menerusi kaji selidik yang dijalankan oleh 

Kementerian Pendidikan Malaysia pada tahun 2010 juga mendapati bahawa penggunaan ICT 

di sekolah-sekolah seluruh negara didapati terhad. Terdapat kira-kira 80% daripada guru-guru 

di Malaysia menggunakan ICT kurang daripada satu jam setiap minggu. Manakala hanya satu 

pertiga daripada pelajar menyatakan guru mereka kerap menggunakan ICT (KPM 2013). 

Kementerian Pelajaran Malaysia (2012) dalam laporan awal Pelajaran Malaysia Rangka 

Tindakan 2013-2025 menyatakan bahawa tidak ada bukti yang menunjukkan ICT yang 

digunakan dapat menggalakkan kemahiran seperti kreativiti, penyelesaian masalah dan 

pemikiran kritikal. Fenomena penggunaan TMK pada kadar yang perlahan dalam kalangan 

guru ini tidak selaras dengan hasrat kerajaan yang ingin menjadikan perantaraan dunia digital 

sebagai alat untuk meningkatkan keberkesanan pengurusan sekolah serta pengajaran dan 

pembelajaran secara interaktif pada masa hadapan.  

 

Terdapat kemungkinan wujudnya masalah berkaitan teknologi dalam kalangan guru yang 

terlibat, iaitu guru mempunyai masalah untuk menerima teknologi digital sebagai kemudahan 

teknologi semasa mengajar. Maka, terdapat keperluan untuk menjelaskan fenomena ini, kerana 

guru-guru di Malaysia banyak didedahkan dengan peralatan-peralatan teknologi dan inovasi 

PdP abad ke-21. Terdapat pandangan daripada penyelidik-penyelidik seperti Motaghian, 

Hassanzadeh & Moghadam (2013) mendakwa kegagalan ini berpunca dari sudut faktor 

penerimaan teknologi. Penyelidik seperti Teo (2009) mendakwa guru berhadapan dengan 

banyak pembolehubah yang berinteraksi antara satu sama lain, sama ada memudahkan atau 

sebaliknya untuk menerima sesuatu teknologi. Walaupun kedua-dua guru dan pelajar adalah 

pengguna utama sistem Frog VLE, guru memainkan peranan yang paling penting dalam 

membentuk kejayaan atau kegagalan sistem (Motaghian, et al., 2013). Jika pengajar 

memutuskan untuk menjalankan semua atau sebahagian daripada aktiviti pengajaran mereka 

melalui sistem pembelajaran berasaskan web, pelajar tidak mempunyai pilihan selain 

menggunakan sistem  (Motaghian, et al., 2013; Wang & Wang, 2009). Manakala penyelidik 

seperti (Agarwal and Prasad 1998) menyatakan masalah penerimaan teknologi ialah masalah 

utama (key issue) kepada organisasi yang melabur jumlah yang besar dalam bidang teknologi 

maklumat. Walaupun aliran penyelidikan semasa lebih berminat mengukur prestasi sebagai 

hasil utama penggunaan, faktor-faktor yang berkaitan penerimaan teknologi (misalnya, tindak 

balas dan niat) adalah relevan untuk memahami bagaimana persepsi mungkin menjejaskan 

prestasi individu (Davis et al., 2012). Walaupun penggunaan teknologi digital seperti Frog VLE 

dan ebook merupakan suatu pembaharuan yang dapat memperkayakan pengalaman pendidikan 

murid dan guru. Ia hanya boleh berjaya sekiranya sekolah dan guru menerima untuk 

melaksanakannya dengan betul. Justeru berdasarkan sorotan literatur, kajian bertujuan 

membina satu model konseptual berkenaan penerimaan guru terhadap pendigitalan sebagai 

medium dalam Pengajaran ddan Pembelajaran. Hal ini dilakukan dengan memeriksa hubungan 

teori Unified Theory of Acceptance and Use of Technology (UTAUT). Teori ini dijangkakan 

dapat membantu kelompangan peramalan mengenai penerimaan pendigitalan guru di Malaysia 

untuk meneruskan penggunaan Frog VLE pada masa hadapan. 

 

Sorotan Literatur  

Sistem Virtual Learning Environment (VLE) 

Sistem pembelajaran maya adalah sistem maklumat yang memudahkan e-pembelajaran telah 

dilaksanakan secara meluas oleh institusi pendidikan untuk menyokong  pengajaran face to 

face dan  secara belajar secara kendiri dalam pembelajaran maya (Lin, 2012 ). Realiti maya 

membolehkan persekitaran pembelajaran di ruang siber menjadi serba boleh berbanding bilik 

darjah tradisional "kapur dan papan hitam". Dalam pembelajaran yang berlaku, individu 

membuat pertukaran interaksi teknologi sama ada dengan individu lain atau dengan apa sahaja 

sistem / perisian yang digunakan; permohonan realiti maya dalam pendidikan adalah lompatan 

besar daripada kaedah pengajaran selepas multimedia, komputer, dan Internet  (Jou & Wang, 

2013). Dengan mengamalkan VLE, pelajar dijangka meningkatkan pembelajaran dengan 

mendapatkan akses kepada maklumat kursus yang berkaitan dan mempunyai peluang 

sepenuhnya untuk berinteraksi dengan pengajar dan rakan-rakan dalam VLE (Lin, 2012). 

Dalam kajian penyelidik seperti Jou & Wang (2013), melaporkan bahawa selepas menilai 

kemahiran teknikal yang telah dibangunkan untuk tempoh masa satu semester, pelajar-pelajar 

telah menyatakan bahawa VLE menjadi kaedah yang berkesan apabila mempertimbangkan tiga 

dimensi "operasi mesin'', "pemilihan proses parameter'', dan ''perancangan proses". Penemuan 

itu membuktikan manfaat VLE kepada prestasi pembelajaran pelajar. 

 

Unified theory of acceptance and use of technology (UTAUT) 

UTAUT (Unified Theory of Acceptance and Use of Technology) adalah sebuah model 

penerimaan teknologi yang terkini. Model ini telah dibangunkan oleh (Venkatesh, Morris et al. 

2003). Model ini dibina berdasarkan kepada lapan buah model penerimaan teknologi yang 

terdahulu (Venkatesh, Morris et al. 2003). Model ini dibina berdasarkan persamaan 

pembolehubah-pembolehubah yang terdapat pada model-model terdahulu berdasarkan teori-

teori psikologi. Antara model- model yang mendasari model UTAUT ialah Theory of Reasoned 

Action (Fishbein & Ajzen, 1975), Theory of Planned Behavior (Ajzen, 1991), Technology 

Acceptance Model (Davis, 1989), Gabungan TAM dan TPB  (Taylor & Todd, 1995), 

Motivational Model (Davis, Bagozzi, & Warshaw, 1992), Model of PC Utilization  (Ronald & 

Howell, 1991), Innovation Diffusion Theory (Rogers Everett, 1995) dan Social Cognitive 

Theory (Bandura, 1986).Teori UTAUT mengandungi empat teras penentu penggunaan niat 

dalam teknologi (Venkatesh et al., 2003), iaitu jangkaan terhadap prestasi (performance 

expectation), jangkaan terhadap usaha (effort expectation), pengaruh sosial (social influence) 

dan keadaan kemudahan  (facilitating condition). 

 

Niat sebagai Pembolehubah Bersandar 

Kajian-kajian sebelum ini banyak mengaitkan niat dengan penggunaan (actual usage). Kajian 

Lo, Ramayah & Mohamad (2015) mengesahkan bahawa niat untuk  menggunakan teknologi 

benar-benar membawa kepada tingkah laku sebenar dalam  persekitaran e-pembelajaran. 

Sebelum ini, penyelidik seperti Venkatesh & Davis (2000) mendakwa bahawa niat adalah 

pemboleh ubah bebas yang baik untuk digunakan dalam meramalkan sesuatu. Hal ini 

diperkuatkan dengan sokongan penyelidik  seperti  Buche et al. (2012) yang membincangkan 

faktor-faktor yang berkaitan penerimaan teknologi  (misalnya, tindak balas dan niat) adalah 

relevan untuk memahami bagaimana reaksi individu. Kebiasannya kajian berbentuk 

penerimaan untuk mengukur penerimaan  guru atau pelajar terhadap komputer dioperasikan 

sebagai niat untuk mengguna  (Hu, Clark, & Ma, 2003; Teo, 2009). Kajian persepektif niat 

sejak kebelakangan ini, telah menjadi ikutan dalam kebanyakan penyelidikan dalam dunia 

perniagaan, kewangan dan perbankan. Dalam bidang pendidikan, proses penerokaan niat untuk 

menggunakan teknologi di kalangan guru, akan meluaskan pemahaman tingkah laku sebenar 

guru terhadap penggunaan teknologi pada masa hadapan. Dalam kajian ini, penerimaan 

pembelajaran teknologi maya dioperasikan kepada niat guru untuk menggunakan teknologi 

digital atas dua sebab; i) Berbanding penggunaan sebenar, niat tingkah laku dipilih sebagai 

pembolehubah bersandar (DV) adalah menurut kepada kajian-kajian sebelum ini yang banyak 

merujuk  niat kepada  penerimaan guru terhadap teknologi (Bourgonjon et al., 2013). ii) 

Sorotan literatur juga menunjukkan bahawa PdP  berasaskan teknologi digital masih di 

peringkat baharu bagi kebanyakan guru-guru di Malaysia. Dari perspektif pragmatik, 

pemilihan niat tingkah laku sebagai pemboleh ubah bersandar itu, adalah pilihan yang jelas 

dalam kajian berbentuk peramalan (Hu, Clark, & Ma, 2003). Walaupun terdapat banyak model 

dan teori yang menjelaskan tahap penerimaan sesuatu teknologi baharu, tetapi Teo (2013) 

mendakwa maklumat mengenai keberkesanan untuk menjelaskan niat untuk menggunakan 

teknologi pendidikan di kalangan pengguna masih lagi terhad. Pada peringkat awal 

penggunaan, niat dilihat lebih relevan untuk meramalkan penggunaan pada masa hadapan.   

 

Pengharapan terhadap prestasi (Performance expectancy) 

Tahap kepercayaan individu mengenai penggunaan sistem akan membantu untuk mendapat 

kesenangan dan kemudahan dalam menyudahkan tugasannya (Venkatesh, Morris et al. 2003). 

Pembolehubah ini dibina berdasarkan pembolehubah-pembolehubah yang terdapat dalam 

teori-teori terdahulu iaitu perceived  usefullness (TAM dan C-TAM-TPB), extrinsic motivation 

(MM), job-fit (MPCU) relative advantage (IDT) dan outcome expectation (SCT). 

Pembolehubah ini mempunyai dua penyederhana iaitu jantina dan umur. Melalui kajian yang 

telah dijalankan Venkatesh, et al., (2003)  merumuskan bahawa pengaruhnya lebih kuat 

terhadap lelaki dan pekerja yang lebih muda. 

 

Pengharapan terhadap usaha (Effort expectancy) 

(Venkatesh, Morris et al. 2003) mendefinisikan sebagai tahap kemudahan berkaitan dengan 

penggunaan sistem. Pemboleh ubah ini juga dibina berdasarkan pembolehubah-pembolehubah 

yang terdapat dalam teori-teori terdahulu iaitu perceived  ease of use (TAM/TAM2), 

complexity (MPCU) dan ease of use (IDT) (Venkatesh, Morris et al. 2003). Pembolehubah ini 

dirumuskan sebagai mempunyai hubungan dengan pembolehubah bersandar iaitu niat untuk 

menggunakan (behavioral intention). Pembolehubah ini mempunyai tiga pembolehubah 

penyederhana iaitu jantina, umur dan pengalaman. Melalui kajian yang telah dilakukan 

(Venkatesh, Morris et al. 2003) merumuskan bahawa pengaruhnya lebih kuat terhadap 

perempuan terutamanya yang lebih tua dan pengguna yang kurang pengalaman dalam 

menggunakan internet. (Venkatesh, Morris et al. 2003) juga mencadangkan bahawa 

pembolehubah effort expectancy hanya signifikan pada awal perlaksanaan teknologi tertentu. 

Pembolehubah ini tidak lagi signifikan apabila pengguna telah lama dan sudah biasa 

menggunakan teknologi tersebut. 

 

Pengaruh Sosial (Social influence) 

Suatu tahap individu merasakan orang-orang yang penting baginya percaya bahawa dia perlu 

menggunakan sistem yang baharu (Venkatesh, Morris et al. 2003). Konsepnya adalah sama 

dengan norma subjektif dalam teori gelagat terancang (TPB) yang mendakwa bahawa yang 

lebih baik pengaruh sosial, semakin kuat niat individu untuk melaksanakan sesuatu. 

Pembolehubah ini dibina berdasarkan pembolehubah-pembolehubah yang terdapat dalam 

teori-teori lepas iaitu, subjective norm, (TRA, TAM2, TPB dan C-TAM-TPB), social factor 

(MPCU) dan image (IDT) (Venkatesh, Morris et al. 2003). Pembolehubah ini mempunyai 

empat pembolehubah penyederhana iaitu jantina, umur, pengalaman dan kesukarelaan. 

Pembolehubah social influence hanya signifikan pada awal perlaksanaan sesuatu teknologi. 

Tahap signifikan akan berkurangan sedikt demi sedikit selari dengan pertambahan masa dan 

keterbiasaan menggunakan teknologi tertentu (Venkatesh, Morris et al. 2003). Peningkatan 

hubungan boleh mempengaruhi keputusan untuk menggunakan sesuatu sistem. Kajian telah 

menunjukkan bahawa pengaruh sosial atau norma subjektif adalah peramal yang signifikan 

terhadap niat untuk menggunakan sistem. (Chiu & Wang, 2008; Yang, Lu, Gupta, Cao, & 

Zhang, 2012).  

Kemudahan Prasarana (Facilitating condition) 

Tahap kepercayaan seorang individu terhadap kemudahan infrastruktur dan organisasi yang 

menyokong penggunaan sistem (Venkatesh, Morris et al. 2003). Pembolehubah ini dibina 

berdasarkan pembolehubah-pembolehubah yang terdapat dalam teori-teori terdahulu iaitu 

perceived  behavioral control (TPB,C-TAM-TPB), facilitating condition (MPCU) dan 

compatibility (IDT). UTAUT mencadangkan bahawa facilitating condition tidak signifikan 

dalam meramalkan niat (behavioral intention) apabila performance expectancy dan effort 

expectancy wujud bersama (Venkatesh, Morris et al. 2003). Pembolehubah ini dirumuskan 

mempunyai hubungan secara langsung dengan pembolehubah tingkahlaku (behavior) dan 

mempunyai pembolehubah penyederhana umur dan pengalaman (Venkatesh, Morris et al. 

2003). Faktor-faktor dan sumber-sumber yang wujud membuatkan individu percaya ia dapat 

menyokong aktiviti-aktiviti   dikenali sebagai "keadaan kemudahan" (Chiu & Wang, 2008). 

Kajian sebelum ini telah menekankan peranan keadaan kemudahan terhadap niat untuk 

menggunakan (Chang & Cheung, 2001; Chiu & Wang, 2008; Teo, 2011).  

 

 

Gambarajah Error! No text of specified style in document.-1 : Model UTAUT , Sumber (Venkatesh et. al 

2003) 

 

Walaupun model UTAUT ini mempunyai kekuatan meramal niat menggunakan teknologi 

sebanyak 70%,  namun Venkatesh et. al (2003) telah menyarankan supaya lebih ramai para 

penyelidik melakukan penambahbaikan dan eksplorasi untuk menentukan pembolehubah baru 

untuk meningkatkan lagi kuasa meramal niat dan penggunaan sesuatu teknologi. Penyelidik 

seperti Straub (2009)  pula menegaskan bahawa model UTAUT masih lagi baru dan masih 

kurang digunakan sejak dibina pada 2003. Kajian-kajian seterusnya sangat perlu dijalankan 

untuk menguji kesahannya. Model UTAUT menyumbang 70% daripada varians dalam niat 

penggunaan berbanding dengan model penerimaan yang lain (I Gusti Nyoman Sedana 2010). 

Meskipun begitu terdapat  kritikan terhadap UTAUT dengan  Van Raaij & Schepers (2008), 

mendakwa model UTAUT  mempunyai struktur model yang agak kompleks (less 

parsimonious) jika dibandingkan dengan teori TAM. Ini kerana Model UTAUT akan 

mempunyai tahap penjelasan sehingga 70% hanya jika disertakan dengan pembolehubah 

penyederhananya iaitu jantina, umur, pengalaman dan kesukarelaan (Van Raaij and Schepers 

2008). Sejak UTAUT mula digunakan tahun 2003, penyelidik telah semakin beralih kepada 

menguji UTAUT untuk menjelaskan penggunaan teknologi, termasuklah e-learning (Bakar, 

Razak, & Abdullah, 2013), social media (Gruzd, Staves, & Wilk, 2012) on-line family dispute 

resolution services (Casey & Wilson-Evered, 2012), mobile banking (Zhou, Lu, & Wang, 

2010), health information technology (Kijsanayotin, Pannarunothai, & Speedie, 2009), online 

purchasing (San Martín & Herrero, 2012), mobile commerce (Chong, 2013; Min, Ji, & Qu, 

2008) information kiosks (Y.-S. Wang & Shih, 2009), e-government (Weerakkody, El-

Haddadeh, Al-Sobhi, Shareef, & Dwivedi, 2013), mobile wallet (Shin, 2009). Rumusannya, 

model UTAUT mengintegrasikan teori-teori yang sudah mantap dalam penyelidikan mengenai 

penerimaan individu berkaitan teknologi maklumat. Model UTAUT mengandungi empat teras 

penentu penggunaan niat dalam teknologi (Venkatesh et al., 2003), iaitu pengharapan terhadap 

prestasi (performance expectation), pengharapan terhadap usaha (effort expectation), pengaruh 

sosial (social influence) dan keadaan kemudahan  (facilitating condition). Model UTAUT 

asalnya dibina untuk menguji penerimaan teknologi dalam persekitaran organisasi (Venkatesh 

et. al, 2003). Walau begitu terdapat kecenderungan  menggunakan model UTAUT untuk 

mengukur tahap penerimaan teknologi dalam bidang pendidikan  seperti dilakukan oleh 

penyelidik seperti Teo (2011), Shin et al. (2011) dan  Liao, Yu & Yi (2011). Secara khususnya, 

berdasarkan literatur penerimaan teknologi, pemboleh ubah-pemboleh ubah daripada model 

penerimaan utama teknologi didapati sesuai; teori kesatuan penerimaan dan penggunaan 

teknologi (UTAUT) yang diperkenalkan oleh Venkatesh, Morris, Davis, & Davis (2003). 

 

Pembinaan Kerangka Kajian  

Walaupun UTAUT terpakai kepada pelbagai teknologi, pembolehubah UTAUT boleh 

diperluaskan dengan menggabungkan faktor-faktor tambahan. Faktor-faktor tambahan ini 

bergantung kepada teknologi sasaran, pengguna  dan konteks (Motaghian, et al., 2013; Shyu & 

Huang, 2011). Penggunaan model UTAUT dalam konteks guru ini dijangka memberi 

kelebihan dalam menilai persepsi guru terhadap era pendigitalan dalam dunia pendidikan. 

Walau pun pemboleubah-pemboleubah daripada pelbagai teori telah digunakan untuk 

mengukur niat dan penggunaan digital guru seperti Jangkaan Prestasi, jangkaan usaha, keadaan 

kemudahan, pengaruh sosial, sikap (Sumak & Sorgo, 2016),  jangkaan prestasi, jangkaan 

usaha, pengaruh sosial, keadaan kemudahan (Ifenthaler & Schweinbenz, 2013), inovasi 

peribadi, inovasi peribadi dalam Teknologi Maklumat dan efikasi kendiri komputer (Noh, 

Mustafa & Ahmad, 2014), umur guru, jantina, jenis sekolah, pengalaman, tabiat individu, 

penglibatan dan jadual masa kursus. (Hrtonova, Kohout, Rohlikova & Zounek, 2015), norma 

subjektif, kemudahgunaan kebergunaan, imej, pekerjaan relevan, hasil keputusan (Acarli & 

Saglam, 2015) namun pada masa kini, perubahan paradigma PdP secara beransur-ansur beralih 

ke arah satu konsep baharu dari pembelajaran dan pengajaran  bahan bercetak  melangkau ke 

arah penekanan yang lebih kepada kerja-kerja kumpulan, memupuk komuniti pelajar  dan 

menggalakkan penyertaan pelajar (Pardamean & Susanto, 2012).  Mengikut penyelidik seperti 

Seitzinger (2006) ciri-ciri pemboleh ubah aktiviti pembelajaran seperti penglibatan pelajar, 

pembelajaran aktif, kolaborasi, berdasarkan dunia sebenar  dan penggunaan pemikiran sebagai 

sebahagian daripada proses pembelajaran. Memandangkan penawaran kursus bersifat digital 

seperti VLE menjadi bahagian yang semakin penting di sekolah-sekolah seluruh negara. Maka 

daripada sudut teoritikal ia memerlukan suatu penjelasan terhadap penerimaan guru bagi 

memastikan peningkatan penggunaanya pada kadar yang tinggi selaras pelaburan yang telah 

dibuat oleh kerajaan Malaysia. Hal ini menjadikan terdapat keperluan untuk menjelaskan 

keserasian pedagogi guru terhadap penerimaan guru di sekolah kerana perkembangan 

pendigitalan telah meliputi PdP di sekolah di samping VLE itu sendiri merupakan satu inovasi 

dalam pendidikan (Wu, Xu & Ge, 2012). Menurut Rogers (2003) antara faktor yang 

menyebabkan individu mudah menerima sesuatu inovasi ialah keserasian serta kemiripan 

inovasi tersebut dengan nilai, pengetahuan dan kemahiran yang sedia ada, dan sesuai dengan 

keperluan individu tersebut. Langkah ini boleh diterjemahkan melalui penggunaan teknologi 

digital dalam pengajaran dan pembelajaran di sekolah-sekolah seluruh Malaysia yang telah 

digunakan secara meluas sebelum ini di Universiti Awan  dan Universiti Swasta seluruh dunia.  

Kajian ini bertujuan untuk mengkaji faktor-faktor yang mempengaruhi penerimaan tingkah 

laku guru untuk menggunakan teknologi digital dengan menambah pemboleh ubah keserasian 

pendidikan dalam pengajaran dan pembelajaran dengan model UTAUT. Model yang 

dicadangkan akan diuji dengan data yang dikumpul daripada guru-guru yang mengajar di 

Malaysia. 

 

 

 

 

 

 

 

 

 

 

 

 

 

 

 

 

 

 

 

 

 

Gambarajah 1-2: Kerangka Konseptual 

 

Implikasi Kajian 

Kajian ini dijangkakan menyumbang kepada pembinaan kerangka teoritikal berkaitan 

penerimaan pendigitalan dalam pengajaran dan pembelajaran (PdP) dalam kalangan guru di 

seluruh negara. Secara literaturnya, penggunaan model UTAUT dijangka memberi kelebihan 

dalam menilai penerimaan guru terhadap teknologi digital seperti  FrogVLE yang melibatkan 

pengajaran termasuk keadaan pembelajaran semasa yang bersifat inovasi menerusi gaya 

pembelajaran maya. Menerusi kajian yang akan dijalankan, masalah kepenggunaan rendah 

yang sering berlaku dalam kalangan pengguna digital pendidikan khususnya dalam kalangan 

guru dapat diramalkan dengan menggunakan model UTAUT. Hal ini dapat membantu pihak 

pemegang taruh seperti KPM untuk membuat persediaan dalam merangka strategi-strategi 

yang lebih dinamik untuk meneruskan penggunaan peralatan digital di sekolah pada masa 

hadapan. Pada keseluruhannya, model UTAUT dijangka dapat membantu dalam memberi 

penjelasan yang lebih mendalam, khususnya dalam membangunkan Model Penerimaan Digital 

Guru di Malaysia yang akhirnya mampu memberi penyelesaian yang menyeluruh terhadap 

permasalahan dan  isu-isu berkaitan dengan penggunaan digital dalam kalangan guru-guru di 

seluruh negara. Walau pun, niat sering digunakan untuk mengukur tingkah laku individu, 

namun Venkatesh et al. (2003) membahaskan bahawa niat tingkah laku mungkin mempunyai 

kesan yang terhad ke atas tingkah laku sebenar (actual behaviour) bergantung kepada pelbagai 

keadaan yang memudahkan seperti kemampuan sumber dan  pengetahuan. Oleh itu, dalam 

usaha untuk melaksanakan teknologi digital dalam PdP, penyelidik seperti Kriek & Stols 

(2010) menyatakan keperluan terhadap pemahaman dan kepercayaan yang lebih baik dapat 

mempengaruhi dalam membuat keputusan untuk menggunakan teknologi atau pun tidak. 

